
Aanbid God op die regte manier – die 2de gebod

Liturgie

Votum en groetseën

Lofpsalm: Ps 147:1,2 (p.705)

Belydenis van Nicea

Wet uit Eksodus 20

Ps 89:3,6 (p. 444) 

Gebed

PS 97:1,3,5 (p.486)

Skriflesing en prediking

Gebed

Liefdegawe

Sb 14-1:1-3 

Seëngroet

Skets

Teks:  Eksodus 32:7-8 asook Heidelbergse Kategismus Sondag 35

Die eerste gebod leer ons Wie die God is wat ons moet aanbid.  Die tweede gebod leer ons hoe ons daardie God moet aanbid.  

Die Here haat eiewillige godsdiens 

God het Israel uit Egipte bevry.  Daarom het Israel aan Hom behoort.  Deur Jesus Christus het God ons van die bande van die sonde bevry – daarom behoort ons nou aan Hom.  En omdat ons (soos Israel destyds) aan die Here behoort, mag Hy aan ons voorskryf hoe Hy gedien wil word.  Wanneer ons die Here anders dien as wat Hy voorskryf, 

tree ons eiewillig op en sal die Here ons straf 

Israel het eiewillig opgetree deur die Here deur die goue kalf te wou aanbid.  Hulle is swaar deur die Here gestraf.  Die Leviete wat gehoorsaam opgetree het, het God se seën beleef.  Deur dus nie eiewillig in ons aanbidding van die Here op te tree nie, kan ons sekerheid verkry dat ons die Here se seën sal beleef.

Hoe die Here aanbid wil word

Die Here wil hê dat ons Hom moet aanbid op die wyse wat Hy in sy Woord voorskryf.  Nêrens mag ons die gesinheid hê om te sê: “Ek dien die Here soos ek wil nie.” Eerder moet ons ons altyd afvra: “Wat wil u, Here, hê wat ek moet doen!”

 Preek

Geliefdes in ons Here Jesus Christus

Verlede Sondag het ons gehoor dat daar 'n baie spesifieke rede is waarom die Here sy Wet aan ons gegee het.  Die Here het sy Wet aan ons gegee, sodat ons sy Tien Gebooie as padaanwysers vir ons lewenspad kan besit.  

· Deur ons lewens volgens God se padaanwysers te leef, verkry ons sekerheid dat ons tydens ons lewensreis hier op aarde nie sal verdwaal nie.  

· Deur ons lewens volgens God se padaanwysers te leef, verkry ons sekerheid dat ons aan die einde van ons lewenspad hier op aarde, die regte eindbestemming sal bereik.

Daarom, sodat ons hierdie Tien Padaanwysers vir ons lewenspad reg kan verstaan, het ons verlede week met 'n reeks preke oor die Tien Gebooie begin.

Gemeente, daar is 'n baie noue band tussen die eerste en tweede gebod.  Die band tussen hierdie twee gebooie is so naby aan mekaar dat baie mense die eerste en tweede gebooie met mekaar verwar. 

· Verlede week het ons na die uitleg van die eerste gebod geluister.  Toe het ons gehoor dat die Here van ons in die eerste gebod eis om geen afgode te hê nie. 

· Dit beteken dat ons niks in die plek van, of naas die Here mag stel nie.  

· Op 'n ander manier gesê, die eerste gebod leer ons Wie ons mag aanbid; dit is: ons mag alleen die enigte en ware God aanbid.

· Vandag luister ons na die uitleg van die tweede gebod.  En vandag sal ons hoor hoedat die tweede gebod voortgaan daar waar die eerste gebod ophou.  

· Die eerste gebod leer ons Wie ons moet aanbid; ons mag alleen die enigste en ware God aanbid.

· Die tweede gebod gaan nou verder en leer ons hoe ons die enigte en ware God moet aanbid.

Kom ons luister dan vandag in hierdie preek na hoe ons die Here reg kan dien! 

Geliefdes, die Here wat ons dien, die enigte en ware God, 

haat eiewillige godsdiens.

In Sondag 35 van die Heidelbergse Kategismus het ons netnou (dalk selfs sonder dat almal van ons dit besef het) 'n definisie van eiewillige godsdiens aangehoor.  In die Heidelbergse Kategismus, as antwoord op die vraag “Wat eis God in die tweede gebod?” het ons onder andere gehoor: “dat ons die Here op geen ander manier mag vereer as wat Hy in sy Woord beveel nie”. 

Weer eens in ander woorde gestel – ons mag die Here alleen aanbid volgens die voorskrifte wat Hy in sy Woord gee.

Hoe het Israel in ons teksgedeelte nie in hierdie opdrag gefaal nie – en so blatant!

Gemeente, kom ons herinner mekaar vir 'n paar oomblikke aan wat alles gebeur het voor die tragiese gebeurtenis van die goue kalf episode in Israel se geskiedenis plaasgevind het.  

So pas, skaars vier en 'n half maande voor die episode van die goue kalf, is Israel deur die Here met wonderdade en groot mag uit Egipte bevry.  Hiermee het die Here vir Israel verlos van die slawerny wat hulle in Egipte ondervind het.  Die Here het Israel volkome op sy eie en deur sy eie mag en krag bevry.  In hul verlossing het Israel self geen aandeel gehad nie.  

· En omdat die Here op sy eie die volk bevry het, het die volk nou aan Hom behoort.  

· Die volk was sy eiendom en as sy eiendom moes die volk aan Hom alleen gehoorsaam wees.

Kort na die wonderbaarlike verlossing uit Egipte, het die volk by die berg Horeb gekom.  Daar het hulle die magtige teenwoordigheid van die Here op die bokant van die berg gesien en hulle was bang.  Hulle was so bang vir die magtige teenwoordigheid van die Here dat hulle gevra het dat die Here tog nie aan hulself moes verskyn nie.  Moses moes namens hulle met die Here gaan praat.  Die Here het hierdie versoek van die volk toegestaan.

Daar bo-op die berg het die Here toe aan Moses onder andere die Tien Gebooie gegee en Moses het van die beg afgeklim. In Eksodus 24 lees ons dat Moses toe al die gebooie en bepalings van die Here aan die volk gegee het. 

Gemeente, 

· luister na die antwoord wat die volk aan Moses gegee het, nadat hy die gebooie en bepalings van die Here aan hulle bekend gemaak het.  
· Luister na die antwoord wat die volk gegee het nadat hulle onder andere gehoor het:  “Jy mag naas My geen ander gode hê nie.  Jou mag vir jou geen afbeelding maak van wat bo in die hemel, of onder op die aarde, of in die water onder die aarde is nie.  Jy mag jou voor hulle nie neerbuig en hulle nie dien nie, want Ek, die Here jou God, eis onderdeelde trou aan my.  Ek reken kinders die sonde van hul vaders toe tot in die derde en vierde geslag van die wat My haat, maar Ek betoon my liefde tot in die duisendste geslag van die wat My liefhet en my gebooie gehoorsaam.  

· Geliefdes, luister wat was Israel se antwoord op hierdie gebooie.  
Hulle sê in Ekodus 24:7 “Ons sal alles doen wat die Here ons beveel het.”  Hoor weer, hulle sê: “Ons sal alles doen wat die Here ons beveel het!”

Hierdie was die laaste woorde van die volk wat vir ons opgeteken is in die boek Eksodus.  Dit was die laaste woorde tot en met hoofstuk 32:1.  Let op die geweldige teenstelling.  Die laaste woorde van die volk in hoofstuk 24 is “Ons sal alles doen wat die Here beveel het” en dan net die volgende woorde wat vir ons in hoofstuk 32 opgeteken is, lui: “Kom maak vir ons 'n god wat ons kan lei!”
Gemeente, toe ek 'n klein seuntjie was, voor die Bybel in die Nuwe Afrikaanse Vertaling vertaal is, was daar 'n sinsnede in die Wet van die Here wat vir my vreemd was. In die Ou Vertaling van die Bybel lui 'n deel van die  tweede gebod soos volg “want Ek, die Here jou God, 

is 'n jaloerse God”.  

Ek kon nie verstaan hoekom die Here sê dat Hy jaloers is nie.  Om jaloers te wees is mos nie reg nie, of hoe?  

Toe die Nuwe Afrikaanse Vertaling kom, het hierdie deeltjie van die tweede gebod effens anders geklink.  In die 1983-Vertaling klink die gedeelte soos volg: “want Ek, die Here jou God, eis onverdeelde trou aan My.”
Hoekom verskil die twee Afrikaanse vertalings van die Bybel op hierdie punt? 

Geliefdes, kom ek stel dit duidelik – nie een van die vertalings is verkeerd nie.  Die woordjie jaloers, bevat egter in Afrikaans ook 'n baie sterk negatiewe betekenis wat die oorspronklike woord in Hebreeus nie besit nie. God se jaloesie is nie haatlike, kleinlike, menslike jaloesie nie.  Kom ek gebruik 'n beeld om God se jaloesie te verduidelik (en so sal ons ook kan verstaan hoekom die Nuwe Afrikaanse Vertaling anders as die 1953-Vertaling klink).

Huweliksmaats, mense wat met mekaar getroud is, verwag van hul huweliksmaats getrouheid.  Wanneer een huweliksmaat nie getrou is nie, maar ontrou, dan is die ander huweliksmaat in sy/haar liefde gekrenk.  Daardie huweliksmaat is dan geweldig ontstel oor die ander huweliksmaat se ontroue optrede.

Hierdie ontstelde emosie van die ontnugterde huweliksmaat is dieselfde emosie wat die Here het wanneer ons Hom op 'n ander manier dien as wat Hy voorskryf.  In die taal van die 1983-Vertaling: die Here verwag onverdeelte trou aan Hom.  

· Hy verwag dat ons Hom sal dien soos Hy gedien wil word.  

· Hy wil nie ontrou hê nie. 

· Hy reken op sy volk se getrouheid soos 'n huweliksmaat op sy/haar maat se getrouheid reken.

En kyk net wat het die volk daar by Horeb gedoen.  Hulle sê aan Aäron:  “Maak vir ons 'n god wat ons kan lei!”

Broers en Susters, dit is belangrik dat ons moet raaksien dat die volk nie 'n ander god wou dien as die Here wat hulle uit Egipte gelei het nie.  

· Nee, sien raak dat nadat die goue kalfsbeeld klaar gemaak is, die volk verklaar:  “Hier is jou God wat jou uit Egipte bevry het, Israel!”  

· Kyk ook wat was Aäron se woorde: “Môre is daar 'n fees vir die Here!” Letterlik staan daar in die oorspronklike taal: “More is daar 'n fees vir Jahwe!” 
Jahwe was die Naam waarmee Moses die God wat hom gestuur het aan die volk moes bekend maak!

Dit is duidelik:  die volk dink hulle aanbid die Here, die ware God. Ja, hulle dink aanbid die ware God máár hulle aanbid Hom deur die kalf, en dus aanbid hulle Hom op 'n manier wat Hy nie wou hê nie!!!

En wat was die Here se reaksie op hierdie optrede van sy volk:  Die Here stuur Moses van die berg af en die volk word swaar gestraf.  Drie en twintig duisend mense sterf a.g.v. hulle blatante ongehoorsaamheid aan die Here.

Gemeente, die feit dat ons vandag in die Nuwe Testamentiese tyd leef beteken nie dat ons nie ook deur die Here getraf sal word indien ons Hom op 'n ongehoorsame wyse dien nie.  Nee, in 1 Korintiërs 10 waarsku die Here deur Paulus dat ook ons deur die optrede van die Here teenoor sy volk daar in die woestyn gewaarsku moet word… … … 

· Hoe verhoed ons dat die straf en die toorn van die Here ook teenoor ons ontvlam?  

· Hoe verhoed ons dat die straf van die Here ook ons nageslag tot in die derde en vierde geslag tref?  

· Hoe kry ons sekerheid dat die liefde van die Here tot en met die duisendste van ons nageslagte met ons sal wees?

Ons verkry sekerheid van die liefde van die Here, wanneer ons Hom aanbid 

op die wyse hoe Hy aanbid wil word.

Broers en Susters, wanneer ons die Here aanbid op die manier hoe Hy aan ons voorskryf, dan aanbid ons Hom reg.

In die eerste plek aanbid ons die Here reg wanneer ons heel letterlik volgens die tweede gebod (en teenoor wat die Israeliete daar in die woestyn probeer doen het met die goue kalf) die Here nie deur 'n beeld aanbid nie.

God wil nie deur 'n afbeelding van Hom aanbid word nie.  

· 'n Afbeelding van Hom is iets leweloos en Hy is die lewende God!  

· 'n Afbeelding kan nie reg laat geskied aan sy almag, sy heerlikheid, sy grootheid en sy heiligheid nie.  

· 'n Afbeelding van Hom maak Hom minder en kleiner as wat Hy werklik is.

Verder, wanneer ons 'n afbeelding van die Here maak, dan onderwerp ons die Here aan ons gedagtes en ons voorstellings.  Dan kan ons met die Here maak net wat ons wil.  Het julle raakgesien dat die volk losbandig voor die goue kalf te kere gegaan het?  Dit is omdat hulle nou die terme vir hulle diens aan die Here gestel het en hulle nie meer na die Here luister nie.

In die tweede plek aanbid ons die Here reg wanneer ons met die regte gesindheid voor die Here verskyn.

Geliefde, het jy al gehoor dat mense sê: “Los my uit.  Ek dien die Here soos ek wil!”  Hoe baie van ons het nie dalk ook hierdie houding nie!  Dit is 'n houding van “niemand skryf aan my voor hoe ek die Here moet dien nie.  Ek sal self besluit of en hoe ek die Here sal aanbid.”

Nee, teenoor om hierdie houding te hê, moet ons eerder die volgende houding besit.  Dit is 'n biddende, voortdurend afhanklike houding teenoor die Here waarin ons bid: “wat wil U hê, Here, moet ek doen.” Óf: “Hoe wil U, Here, hê dat ek u moet aanbid.”
Genadiglik hou die Here dit nie vir ons geheim hoe Hy wil hê ons Hom moet aanbid en in watter verhouding ons tot Hom moet lewe nie.  

· Daarvoor het Hy aan Ou Israel sy Wet gegee.  

· Daarvoor het Hy vandag aan ons sy Woord (die Bybel) in totaliteit gegee en sy Wet in die Bybel in die besonder.

Broers en Suster, tydens sy lewe hier op aarde was ons Here Jesus Christus vir ons die volmaakte voorbeeld van hoe om die Here nie op eiewillige manier te dien nie.  Sy eiewil het Hy voortdurend op die agtergrond geskuif om die wil van die Vader te doen.

Jesus is vir ons meer as net 'n voorbeeld.  Hy is ons Hoof, want volgens die Nuwe Testament is ons as kerk nou hier op aarde sy liggaam.  Ons moet dus ook beeld van Jesus se optrede wees.  Deurdat ons Hom navolg in absolute, selfsuglose gehoorsaamheid aan sy Vader se wil, sal ons die Here dien soos die Here gedien wil word….

Geliefdes, noudat ons gehoor het hoe ons die Here reg kan aanbid, kom ons let 

ter afsluiting 

let op enkele ironiese fasette in die gebeure rondom die episode van die goue kalf.

· Een stukkie ironie is dat die volk die goue kalf vervaardig het, omdat die volk die Here naby hulle wou hê. Tog was die Here reeds verskriklik naby - so naby dat Hy letterlik net 'n entjie van hulle af op die berg Horeb besig was om met Moses te praat.  En nog meer – so pas het hulle God se teenwoordigheid met die verlossingsdade uit Egipte beleef.  

Dit is omdat hulle die Here nie reg gedien het nie, dat hulle nie waarlik besef het hoe naby die Here reeds is nie

· Verder, die volk probeer self die inisiatief neem om naby die Here te kom deur die goue kalf as sy verteenwoordiger te maak, maar die Here het lankal die inisiatief geneem om deur Moses na hulle te kom en hulle te bevry.

· Die grootste ironie is seker in die volgende opgesluit: deur die goue kalf te maak het die volk gehoop om 'n nabye, persoonlike teenwoordigheid met die Here te verkry.  Tog, deur hierdie gruwelike afbeelding van die Here te maak, het hulle die reeds bestaande, nabye, warm en liefdevolle band wat die Here tussen hulle gestel het verloën en verbreek! 

Geliefdes, deur Jesus Christus ons Here, is ons reeds in 'n nabye, liefdevolle verhouding met God gestel.  

· Ja, ons wil graag groei in hierdie verhouding.  

· Ons wil graag nader aan die Here kom – dit is reg en moet ook gebeur.  

Máár dit kan alleen gebeur wanneer ons die verhouding tussen ons en die Here volgens die wil van die Here self bou.

Kom ons maak daarom moeite om die Here te aanbid soos Hy ons voorskryf.  

· So weet ons sal ons groei in ons verhouding met Hom. 

· So sal ons sekerheid kry oor die feit dat 

· ons aan Hom behoort en 

· dat Hy waarlik ons sondes vergewe en 

· ons as sy kinders aangeneem het. 

· En so sal ons elke dag net meer en meer en beter die Here se waarlike teenwoordigheid in ons lewens beleef!

AMEN

17/06/04 17:36 
